
Patience.


CEtte pauure Deſolée aſſiſe ſur vne Pierre, enuironnée
d’eſpines, ayant des Fers aux mains, & vn Ioug
ſur ſes eſpaules, nous repreſente la Patience. Elle eſt 
aſſiſe ſur vne Pierre parmy des Eſpines, pour monſtrer
que c’eſt vne choſe bien dure que de ſe reſoudre aux ſouffrances
de cette vie ; mais que neantmoins quelques rudes &
picquantes qu’elles ſoient, l’on en peut venir à bout par le
moyen de cette Vertu. Quant aux Fers, & au Ioug qu’on luy
fait porter, l’vn & l’autre ſignifient la captiuité d’vne Ame affligée,
qui ne laiſſe pas toutesfois d’auoir de grandes conſolations,
en impetrant l’aſſiſtance Diuine par ces paroles, Miserere mei Devs.





Penitence.


ELle vous eſt repreſentée par vne vieille Femme aſſiſe
ſur vne Pierre, d’où rejallit vne ſource d’eau viue.
Elle y tient deſſus ſa veuë attachée, & ſemble ſe vouloir
deshabiller, pour ſe lauer de ſes ordures, diſant
auec le Prophete, Amplivs lava me ab iniqvitate mea.
La Pierre où elle eſt aſſiſe eſt vne Figure de Ieſus-Chriſt ; ſur qui le Pecheur ſe repoſant, & arreſtant ſes penſées à la contemplation de cette Fontaine ineſpuſable, qui eſt la Grace diuine, il
laue ſon Ame, & la rend nette de toute ſorte de taches par le
moyen de la Penitence ; à quoy ſe rapportent ces paroles de
Dauid, Vous me lauerez, Seigneur, & ie feray plus blanc que la neige. 





Prvdence.


CEtte Vertu vous eſt figurée par vne venerable
Dame, en l’vn des bras de laquelle eſt enlacé vn Serpent ;
& qui tient de la main gauche vne Teſte de
mort qu’elle contemple, outre qu’en ſon ſein ſe voit
vn Oeil tout eſclattant de lumiere. La Teſte de mort ſignifie
que pour s’acquerir la vraye Prudence, il importe beaucoup de
conſiderer touſiours la fin des choſes ; & l’Oeil demonſtre le 
meſme. Pour ce qui eſt du Serpent, l’on ſçait aſſez qu’il eſt vn
ſymbole de cette Vertu dans les ſainctes Lettres, où nous ſommes
exhortez à eſtre prudens comme les Serpens.

